
Santiago de Compostela, 6 de novembro de 2019
A Asociación Galega de Saúde Mental-AEN en relación as últimas novas aparecidas en prensa sobre a problemática das persoas sen fogar da cidade de Compostela e as solucións propostas pola actual corporación municipal 
(https://www.lavozdegalicia.es/noticia/santiago/santiago/2019/09/18/personas-techo-eligen-xoan-xxiii-pese-plazas-albergue/0003_201909S18C1995.htm , https://www.lavozdegalicia.es/noticia/santiago/santiago/2019/10/30/presencia-policia-local-toural-expulsa-plaza-indigentes-conflictivos/0003_201910S30C4991.htm ),

manifesta:

· Que nos últimos anos foi invitada a participar no deseño e no seguimento das distintas iniciativas que dende o Concello se estaban implementando para afrontar esta problemática, en concreto na mesa xeral sen teito que periodicamente se reunía na Concellaría de Políticas Sociais, nas tres xornadas sobre a situación das persoas sen fogar que se celebraron na cidade e no Consello Municipal de Saúde de Compostela, a través dun representante da súa xunta directiva.
· Nestes foros, esta asociación puido aportar o saber técnico derivado da experiencia de tratamento de persoas con problemas de saúde mental e exclusión social e a súa visión dende a perspectiva comunitaria, o que pensamos enriqueceu o proceso que se estaba levando a cabo.

· No decorrer destes anos participamos no proceso de consulta que derivou no Centro municipal de atención integral ás persoas sen fogar, na revisión do Plan de atención ás persoas sen fogar e na aprobación do mesmo no Consello Municipal de Saúde, iniciativas todas que sorprendentemente contaron co beneplácito do grupo político actualmente no goberno da cidade, entón na oposición.

· A valoración de ambos proxectos por parte da Asociación é moi positiva xa que non caen en respostas reducionistas, afrontan a problemática dende a óptica dos dereitos (tanto o dereito á saúde e o dereito a vivenda coma outros dereitos básicos) e contaron no seu deseño coa participación de todos os axentes implicados, tanto técnicos que levaban anos traballando con este colectivo, como coas persoas sen fogar ás que se dirixía a intervención.

· Por estes motivos recibimos con tristura e decepción a noticia de que a actual corporación decidira desbotar estes proxectos e volver a solucións doutras épocas que deixaban de lado todo ese proceso participativo, as ensinanzas derivadas do mesmo e os esforzos conxuntos na liña dunha solución digna e respectuosa cos dereitos das persoas afectadas desta problemática. Para tratar de retomar a colaboración, que consideramos segue sendo necesaria, a finais do mes de setembro remitimos á Alcaldía e á Concelleira De Políticas Sociais, Saúde, Medio Ambiente e Parques e Xardíns un correo solicitando un encontro, sen obter resposta.

· Pasado un tempo prudencial, volvemos a ver con preocupación as noticias de prensa que afondan na culpabilización das persoas sen fogar, na insistencia en solucións simplistas e respostas coercitivas (nomeadamente incapacitacións e internamentos involuntarios), nunha resposta dende a orde que insiste nos prexuízos sobre este grupo de persoas que volven a ser alleos á comunidade. Co pretexto de que a solución proposta os segregaba, se da paso a unha segregación e exclusión maior; semella que a pretensión sexa transformar a fronteira psicolóxica que xa existe, na que estas persoas están privadas de dereitos de cidadanía, nun muro real que é o que se conseguiría a través dos procedementos de incapacitación indiscriminados.

· Dende o noso saber profesional, o respecto polo público e a consideración dun modelo comunitario coherente coa planificación existente a nivel autonómico, tanto para saúde mental coma para a abordaxe do senfogarismo, insistimos en que existen modelos de intervención axeitados para afrontar esta problemática e experiencias frutíferas e de longa data noutras cidades e países, algunhas das cales foron presentadas nas sucesivas xornadas  sobre a situación das persoas sen fogar de Compostela, aportándose datos concretos sobre a súa efectividade e implementación.

· Ao abandonar estes proxectos e ignorar de modo deliberado a opinión dos técnicos responsables do seu deseño e indirectamente a todos os profesionais e entidades que participaron no proceso previo, a corporación municipal está abandonando a este colectivo e ademais actuando en contra das recomendacións tanto da Estratexia Nacional Integral para as Persoas sen Fogar 2015-2020 como do recentemente aprobado Plan de Atención ás Persoas Sen Fogar en Galicia 2019-2023 que considera, entre outras medidas, o “aumento de prazas de aloxamento media-longa estancia sen proxecto condicionado” que era co que se dotaba a Santiago de Compostela ao continuar co planificado.

Asinado,

